
Изминативе две недели централна политичка тема секако дека беше отпочнувањето на процесот на децентрализација. По поминати само петнаесетина дена излезе на виделина неспремноста и незнаењето на владата на Бучковски сериозно да се зафати и докрај да го спроведе овој процес. Целокупната македонска јавност стана сведок на декларативната а повеќе вербална заложба за овој процес, како и програмираниот или ако сакате контролираниот хаос, кој свесно го создаде истата. На само неколку дена по први јули кога и официјално отпочна овој процес, јавноста го загуби интересот за неа и беше јасно дека во догледно време од овој процес ќе нема ништо. Стана уште поочигледно дека на, и онака, неспремната локална самоуправа и ова лето и есен ќе и бидат врзани рацете. Исто така стана јасно дека штетата што владата на Глигорие Гоговски ја направи кон крајот на 1990/1991 година со одземањето на надлежностите на општините, (а која сите влади досега не успеаа да ја санираат), со ваков пристап кон децентрализацијата од страна на денешната влада, истата ќе ја трпиме уште доста долго време.

Дека се работи повеќе за декларативен и недокрај осмислен процес, нека послужат следниве факти: На пример во делот на урбанизмот општините иако ќе можат да го планираат, да издаваат дозволи за градење, да вршат надзор над изградбата и др., го немаат она суштинското а тоа е неможноста да стопанисуваат со градежното земјиште. Јасно се поставува прашањето ако го немаат тоа право дали градоначалниците ќе можат да привлечат инвеститори во својата општина, дали ќе можат да ја ублажат невработеноста односно дали ќе имаме локален економски развој. Секако дека не. Со изворните приходи на општината (данокот на имот, дел од персоналниот данок и делот од ДДВ-3%), недвосмислено сум убеден дека ќе функционира само администрацијата во самата општина и повторно ќе ја немаме развојната компоненета. Во делот на образованието имаме уште поголем апсурд. Се пренесе надлежноста над основните и средните училишта на општините, меѓутоа средствата за тековно и инвестиционо одржување на истите останаа во министерството.
Вакви и слични апсурди можам да набројам уште многу но со оглед на стеснетиот простор ќе наведам само уште неколку. Паралелно со овој процес тече и трансферот на вработените кои треба да преминат од министерствата во општините. Многу е реална е опасноста општините односно локалната власт да добијат лица кои ниту по бројот, ниту според квалификациите нема да одговараат на нивните потреби, од причина што во најголем случај вработените се префрлаат по партиска припадност, по име и презиме, по критериумот подобен-неподобен, ми се допаѓа-не ми се допаѓа, а притоа да не се води сметка за реалните потреби на локалната власт. Уште е поголем апсурдот што најголем дел од општините своите систематизации ќе мораат да ги прават според профилот на луѓето кои ќе им бидат доделени а не според потребата таа да биде предуслов за успешна организација и реализација на надлежностите. 

Проблемот со новата територијална организација е посебен случај, и она на што ние неколкумина експерти за локална самоуправа го укажуваме, сега дојде до израз. Околи четириесетина општини кои згаснаа со новата територијална поделба сега се составен дел на новите општини. Покрај со предходно наведените проблеми општините наследнички на истите се соочуваат и со прашањето: Што со вработените во општините кои сега не постојат како и со финансиските долговите кои им ги оставија поранешните градоначалници. Сега засега ниту ресорното министерство ниту владата сериозно не се зафатиле со овој проблем. Исто така и новоформираните општини, и по поминати повеќе од три и пол месеци го немаат решено прашањето со простории, па оттука и реалната неможност за нормално функционирање. Посебно во градот Скопје, тоа е случај со општината Бутел. 

На крајот би сакал да ги постетам надлежните дека онаму каде што децентрализацијата ефективно функционира таа помага во: ублажувањето на пречките во одлучувањето кои често се предизвикани од планирањето и контролата на битните економски и социјални дејности од страна на државата; поедноставување и намалување на комплексните бирократски процедури и зголемување на чувствителноста на политичките функционери за локалните потреби на граѓаните; остварување на поголеми можности за учество на граѓаните во процесот на одлучувањето; зголемување на политичката стабилност преку овозможување на граѓаните да имаат подобра контрола врз јавните програми на локално ниво, создавање на можности за насочување на локалните власти кон покреативни, иновативни и соодветни програми преку локално експериментирање и др. Исто така би морале да знаете дека децентрализацијата не може да биде ефикасна, кога не постои политичка добра воља и сфаќање дека некој на некого му дава нешто; таа не стандардизирана и рутинска операција за која е доволно само нешто да се стави на хартија, таа мора мора да обезбеди широк опфат на надлежности за локалните власти како и достаточно средства за вршење на надлежностите.  

Од оние што го читаат текстот не би сакал да бидам сфатен како нихилист, но ова се само дел од многубројните проблеми со кои се соочуваат локалните власти во нашата држава а за која оваа власт (освен пред странците и пред телевизиските камери), во праксата не прави ништо за да ги разреши истите. Се плашам дека и овој процес е уште еден експеримент во кој теснопартиските интереси и комбинаторки ќе дојдат на преден план.\

